
Lajčák  se  sastaje  sa
političkim  liderima  iduće
sedmice

Govoreći  o  reformi  policije,  visoki  predstavnik/specijalni
predstavnik EU Miroslav Lajčák danas je izjavio:

«U prošli ponedjeljak sam najavio da će politički lideri Bosne
i  Hercegovine  imati  na  raspolaganju  još  nekoliko  dana  za
postizanje dogovora o reformi policije. Ova moje izjava je
bila zasnovana na pozitivnom razvoju situacije, što je krajem
prošle sedmice dovelo do potpisivanja dokumenta o reformi od
strane lidera SBiH i SNSD-a, te na potrebi da oni dodatno
pojasne neke detalje i zatraže mišljenje drugih političkih
stranaka o ovom dokumentu.  

U pogledu dokumenta u koji predstavlja stavove SBiH i SNSD-a,
moram vas obavijestiti da, nažalost, jedna od stranaka nije
pojasnila sadržaj dokumenta, što dovodi u pitanje ozbiljnost
njihovog pristupa. Stoga nemam drugog izbora nego da potvrdim
svoju prvobitnu ocjenu njihovog dokumenta, a to je da on u
svojoj sadašnjoj verziji ne ispunjava tri principa Evropske
unije.

Moj «Nacrt Protokola o ispunjavanju uslova za reformu policije
potrebnih  za  parafiranje  i  potpisivanje  Sporazuma  o
stablizaciji  i  pridruživanju»  je  i  dalje  na  stolu.  Taj
dokument  ispunjava  tri  principa,  pravičan  je  i  već  uživa
podršku  mnogih.  On  pruža  i  čvrste  osnove  za  postizanje
sporazuma. Međutim, kao što sam već rekao, spreman sam da
prihvatim  i  bilo  koji  drugi  dokument  koji  ispunjava  tri
principa EU i ima potrebnu podršku političkih stranaka.    

Situacija je vrlo jednostavna. Ističe vrijeme koje politički
lideri  imaju  da  ispune  svoje  obaveze  prema  građanima  ove
zemlje. Oni znaju šta trebaju uraditi. Ja sam to jasno rekao,
a i Brisel je to jasno rekao.

U prvoj polovini sljedeće sedmice imaću pojedinačne sastanke s
političkim  liderima.  Nadam  se  da  će  me  tom  prilikom
obavijestiti  da  su  postigli  dogovor.

U svojstvu visokog predstavnika i specijalnog predstavnika EU
ograničen sam u mogućnostima svog djelovanja kada je u pitanju
ispunjavanje uslova vezanih za članstvo u EU. Međutim, spreman
sam da pomognem onima koji su spremni da pomognu sami sebi.
Ukoliko na svim stranama postoji istinska politička volja da
sarađuju i postignu sporazum, sa zadovoljstvom ću pomoći u tim
nastojanjima.


